
CUNTIS 

 

 

Antes de inscribirse, preguntar se hai prazas dispoñibles.  

Non esperedes a inscribiros aos últimos días.  

Grazas pola colaboración. 

 

  

  

 

  

 

NOTA:   No caso de que as obras da Avda. Rguez. de Viguri continúen impedindo a parada do 

bus, empregarase a mesma parada da ruta anterior, é dicir, na rúa Monte dos Postes, xusto 

fronte ao conservatorio profesional de música. 

 

 

SAÍDAS DESDE SANTIAGO DE COMPOSTELA: 

-Avda. Rodríguez de Viguri: 8:45 h. 

-Rúa do Hórreo: 8:50 h. 

-Estacionamento de Santa Marta: 9:00 h. 

Tipo: Circular    Dificultade: Moderada 

Distancia: 14 km.   Desnivel: 364 m 

 

LOCALIZACIÓN: 

Cuntis é un concello pertencente á comarca de Caldas, na provincia de Pontevedra e atópase a 

uns 27 km de Santiago de Compostela. 

No val no que se asenta está formado a partir dos ríos Gallo e Umia e protexido por dúas 

elevacións montañosas, o Xesteiras (de 718 m.) e o Castro Sebil (de 550 m.).  

Limita ao norte e ao leste co concello da Estrada, ao sur con Campo Lameiro e Moraña e ao 

oeste con Caldas de Reis e Valga. 

Cuntis é coñecido polas súas augas termais e o seu balneario. Xunto coa Toja e Mondariz, é un 

referente do turismo termal en Galicia. Posúe numerosos mananciais a diferentes 

temperaturas con diversas propiedades terapéuticas. Cuntis forma parte, dentro da 

'Federación Española de Municipios y Provincias', da sección de concellos con augas minerais e 

termais. 

RECORRIDO: 

Seguiremos o rio Gallo no seu tramo final ata a súa confluencia co rio Umia, para logo penetrar 

por montes formados por carballos, pinos, castaños, loureiros, acivros, ..., por camiños que nos 

levarán ata as ruínas dunha fábrica da luz xunto ao río da Patela e un pouco augas arriba ata a 

fervenza do Hervedo. Seguiremos a nosa senda cara ao castro de Castrolandín, onde veremos 

restos de antigos asentamentos prehistóricos que testemuñan a grande historia deste concello, 

sendo este tramo do percorrido de ida e volta. Preto do final da nosa ruta pasaremos polo 

parque Maráns, dende onde teremos unha magnífica vista de Cuntis e onde se erixe o 

monumento ao Sagrado Corazón, esculpido polo famoso escultor Asorey. 

 

PUNTOS DE INTERESE:  

 

CASTROLANDÍN 

O parque arqueolóxico de Castrolandín, é unha vila fortificada de finais da Idade do Ferro, 

séculos IV a.C. ata finais do I d.C.  

O castro de planta ovalada, está formado por muro, parapeto e coroa central, actualmente en 

fase de escavación pola Universidade de Santiago. 

Conta con máis de 1000 metros cadrados de xacemento, escavados e musealizados nos que se 

poden ver restos de construcións de diferentes usos. 

Atópase a menos dun quilómetro do centro da vila de Cuntis, no alto dun outeiro, dende onde 

se contempla unha ampla panorámica do val de Cuntis. Coa chegada dos romanos foi 

abandonado paulatinamente polos seus habitantes a finais do século I d.C, que se trasladou á 

vila de Cuntis. O castro conta con restos de diferentes construcións pétreas, circulares (época 

prerromana) e outras con esquinais e dimensións maiores (época romana), varios paneis 

informativos e, ademais, conta cun Centro de Interpretación situado en Cuntis. 

Na noite de San Xoán neste lugar fanse importantes fogueiras e despois da fogueira ilumínase o 

muro do castro con 52 fachos dos que penden sete piñas simbolizando as semanas do ano e os 

sete días da semana. 

Castrolandín ofrece unha panorámica de todo o val de Cuntis. Desde este magnífico miradoiro 

pódense contemplar os promontorios montañosos de Xiabre, ou Xesteiras ou Castro Sebil. 

A Fundación Terra Termarun Castrolandín xestiona o Centro de Interpretación da Pedra 

Arqueolóxica de Castrolandín e os traballos de investigación e recuperación da cerámica 

castrexa. O obxectivo da fundación é protexer e promocionar o patrimonio arqueolóxico de 

Cuntis. Tamén teñen exposición e venda de cerámica. 

RÍO GALLO 

O río Gallo, afluente do Umia, nace en Ponte Taboada e chega a unha chaira situada a 200 

metros. Discorre pola histórica vila termal de Cuntis.  

No río Gallo, á altura do lugar de Meira, atoparemos os ancestrais PASOS DE MEIRA , tamén se 

lles chama poldras ou pasadeiras, entre outras. 

Un tipo de construcións tradicionais dispostas en forma de pedras intercaladas sobre o río, de 

tal xeito que se pode cruzar de pedra en pedra. Unhas construcións sinxelas pero eficaces para 

desprazarse dunha beira a outra. 

 

RÍO UMIA 

O río Umia nace en Forcarei e percorre 8 concellos máis, sendo un deles o concello de Cuntis. 

Unha vez cheguemos á parte máis acuática, veremos o Umia formando tranquilos remansos, 

pozas naturais e sinuosos rápidos.  

Veremos o seu encontro co río Gallo, onde se unen ambos ríos.  

Tamén veremos exemplos de arquitectura popular como muíños, pontóns e pasos sobre o río. 

 

RÍO PATELA 

O río Patela é un afluente do Gallo que á súa vez desemboca no Umia. 

No que se atopa a FÁBRICA DA LUZ no río Patela, atópase preto da aldea do Pazo, non lonxe do 

castro de Castrolandín, unha central hidráulica a carón do río que daba luz á vila de Cuntis. 

Só quedan as ruínas dos seus muros de pedra, que aínda albergan os restos da maquinaria 

como turbinas e transformadores. A curiosidade está na lareira que se atopa ao fondo dunha 

das salas, sinal de que alí vivía alguén nos días de actividade. 

Tamén atoparemos a fermosa FERVENZA DO HERVEDO sobre este mismo río Patela. 

 

PARQUE DE MARÁNS 

No parque de Maráns está situado no Monte de Maráns. Neste parque sobe o monumento ao 

Sagrado Corazón de Xesús, esculpido en pedra de granito por Francisco Asorey, inaugurado en 

1945 e alberga unha pequena ermida. 

Está situado nun fermoso paraxe onde podemos contemplar unha magnífica vista panorámica 

do centro urbano e do val no que se asenta. 

Situado a un quilómetro do final da nosa ruta, é un bo lugar para comer o bocadillo antes de 

rematar a ruta, xa que dispón de merendeiro. 

 

DESPOIS DE FINALIZAR A RUTA HABRÁ UN TEMPO PARA VISITAR LIBREMENTE A VILA DE 

CUNTIS e TOMAR ALGO TRANQUILAMENTE. 

 

17:30 h. Saída do autobús de Cuntis a Santiago de Compostela. 

 

NOTA: Habíamos falado coa FUNDACIÓN TERRA TERMARUM para a explicación do Castrolandín 

e a súa cerámica, pero pola indisposición da persoa encargada de dar a charla, cremos que non 

se poderá realizar. Se nas últimas horas as súas circunstancias cambiasen e puidese levarse a 

cabo, actualizaremos os cambios tanto na organización da ruta, como da visita guiada, como 

dos novos horarios de saída a Santiago de Compostela. 

 

NORMAS E RECOMENDACIÓNS: 

- Cada persoa irá ao seu ritmo, seguindo a sinalización habitual e identificativa do 

noso club (cinta laranxa), que será colocada polas persoas da organización 

encargadas desta tarefa.  

 

- Aínda que haberá persoas da organización en distintas posicións do grupo, 

recomendamos non camiñar só, trata de ir acompañado por outra persoa que 

teña o mesmo ritmo ca ti. 

 

- Por motivos de seguridade recordade que debe manterse unha distancia de 

seguridade que permita o movemento libre das persoas que vaian diante ou 

detrás e non camiñar agrupados nos tramos complicados que poida ter a ruta. 

- Se por calquera motivo chegas a unha encrucillada e non atopas as marcas do 

club, é posible que te tiveses desviado do camiño que hai que seguir, volve á 

última marca do club que viches. Se non a atopas ponte en contacto con alguén 

da organización. 

 

- O encargado de pechar o grupo virá quitando a sinalización do club ao seu paso. 

Se por algún motivo te vas desviar do camiño é importante que deixes un 

obxecto  (mochila, bastóns,...) no camiño como marca para non quedar sen 

sinais. 

 

- O club non se fai responsable das persoas que non formen parte do grupo guiado. 

 

- Trae auga suficiente para todo o percorrido. Nesta ocasión a previsión 

meteorolóxica é de bastante calor e ao ser unha senda con algo de costa a media 

distancia, a necesidade de hidratación é maior. Se a calor apreta, molla de cando 

en vez o pescozo, os pulsos e a fronte. 

 

- Non esquezamos a gorra ou sombreiro e a crema solar. 

 

- As persoas non autorizadas non poderán manipular en ningún momento a 

sinalización da organización, sendo unha falta grave. No caso de que por algunha 

circunstancia fose necesaria repoñela porque a movese o vento, a quitase 

alguén,... informarase previamente á organización. 

 

- Os bastóns sempre che serán útiles e en pasos complicados sempre axudan. 

 

- Ven con calzado e roupa axeitada para camiñar segundo a zona e a climatoloxía. 

 

- Unha vez chegados a Cuntis haberá un tempo libre antes de comezar a andaina, 

para almorzar libremente na localidade. Hai un bar xusto ao comezo da ruta, con 

capacidade para o grupo, trátase do bar restaurante DON MANUEL. 

 

- Nunca está de máis recordar que hai que coidar a natureza, non tirar lixo, ir ao 

baño sen deixar rastro e procurar non facer moito ruido, só deixaremos as nosas 

pegadas. 

 

- Se algún membro do grupo necesita axuda, ofrecerémoslla dentro das nosas 

posibilidades, que a confraternización sexa a filosofía do noso club. 

- O bo funcionamento das nosas saídas será posible grazas á colaboración de 

todo o grupo. Trátase de gozar da natureza, facer exercicio e pasar un día de 

lecer todo o mellor posible. 

 

 

 

  

 

     

 

 

             


